MOCIÓN
Axeitada dotación de medios materiais e humanos para o Xulgado núm.3, afectado pola especialización da  lei orgánica 1/2004 de medidas de protección integral contra a violencia de xénero
Na pasada Sesión Plenaria celebrada no mes de decembro tratouse entre outros asuntos da orde do día unha proposta presentada pola Fundación Galega Contra o Narcotráfico sobre a necesidade de reunificar os partidos xudiciais de Cambados e Vilagarcía co fin de dispoñer de prazas de maxistrados na Comarca do Salnés. 

O Grupo Municipal do BNG, ademais de compartir esta iniciativa, insistiu na imperiosa necesidade de incrementar os efectivos dos que dispoñen tanto estes partidos xudiciais como os dos demais organismos que colaboran no desenvolvemento das tarefas xudiciais.
 
O edificio no que se instalan os tres Xulgados cos que conta o partido xudicial de Vilagarcía padece, dende a súa inauguración, unha serie de carencias entre elas ás de infraestructuras, feito que quedou totalmente evidenciado coa entrada en vigor da Lei 1/2000 de 7 de xaneiro de enxuizamento civil ao ter que reestructurar as distintas dependencias do mesmo, dotándoo de oficina de notificacións, salas de vistas para asuntos civís, etc., quedando o resto dos espacios totalmente achicados; como de recursos materiais e de persoal que pasados varios anos dende a súa posta en funcionamento non fixeron máis que  poñer de manifesto a insuficiencia destes xulgados para atender tódolos asuntos que se desencadean no partido xudicial.

Máis esta situación empeorou enormemente dende este verán pasado cando a raíz da aprobación da lei orgánica 1/2004 de medidas de protección integral contra a violencia de xénero. Un dos xulgados tivo que asumir a competencia de coñecer e xulgar tódolos asuntos relacionados cos malos tratos ademais do resto dos temas penais e civís que se lle asignen por quenda, xa que apesares de que a citada lei establece que entre as medidas xurídicas asumidas para garantir un tratamento axeitado e eficaz da situación xurídica, familiar e social das víctimas de violencia sobre a muller nas relacións intrafamiliares se atopa a especialización dentro da orde penal dos xuíces de instrucción creando os Xulgados de Violencia sobre a Muller, excluíndo a posibilidade da creación dun orden xurisdiccional novo ou a asunción de competencias penais por parte de Xuíces Civís, isto non foi dende logo o que pasou en Vilagarcía, oitava cidade de Galiza, producíndose, pois, unha clara discriminación con respecto ás grandes cidades onde sí se crearon ou se están a crear xulgados especializados nesta materia, obviando datos tan significativos como poden ser o desgraciado incremento que deste tipo de delictos se está a producir ou o núcleo de poboación que atende este partido xudicial, moi próximo ó de estas grandes urbes.

A realidade actual amosa con meridiana claridade que non chega con facer leis senón que ademais resulta imprescindible prever a dotación de maiores recursos que permitan asumir de verdade as novas reformas lexislativas e as consecuencias das mesmas, pois só isto poderá evitar as situacións de saturación e colapso que se está a producir nos xulgados de Vilagarcía e consecuentemente a mala atención e servicio que en un momento dado se lle pode dispensar aos cidadáns.
Por todo esto, o Grupo Municipal do BNG propón, que polo Pleno da Corporación se adopte o seguinte ACORDO:
Solicitar da Consellería de Presidencia, Administracións Públicas e Xustiza que se dote ao xulgado do partido xudicial de Vilagarcía que asumiu a competencia de coñecer e xulgar os asuntos relacionados co tema da Violencia contra as Mulleres (Xulgado de Primeira Instancia e Instrucción número 3) de máis medios materiais e humanos que permitan  erradicar a situación de saturación que se está a producir no mesmo.

